
澡雪集 

 
春過柴山 

流光還暗度，花事又清明。紅雨胭脂洗，青峰翡翠生。飄蓬新過客，落日老山城。

天畔雲深處，年年起浪聲。 

 
秋過柴山 

穿煙晚雀入渾冥，別後柴山幾度青。北斗遠春催落木，西風撥水逐流萍。十年人

事經眸看，萬里寒蛩側耳聽。竟夜相思何處寄，一輪明月一天星。 

 
清明掃墓見荒塚 

深山藏白骨，寥落已無禋。碣斷碑文沒，時長舊跡堙。百年爭紫綬，一夕作灰塵。

卻謝墳前草，清明特地新。 
善男子 

松門梵聲無窮已，戒香氤氳衝天起。戴受缽吒優婆塞，並諸向佛善男子，階下叉

手百八拜，誠奉蘋蘩獻瓊蕋。珍珠瓔珞飾莊嚴，滿堂䭲馜盛蘭芷。起寺點燈敬僧

伽，萬金散盡無可擬。戒殺佈施耕福田，經典一字全未視。自言金花供佛前，佛

必納受錫繁祉。供佛金花又何為，試看誰家無生死。 

 
過水社大山見朝顏 

朝顏簪紫鈿，翠蔓向天嬌。寶網林梢織，花鈴樹際搖。攀雲緣軟骨，盛露灑高條。

如得神仙索，翻身上九霄。 

 
遊日月潭 

碧樹交枝花事動，銀波迆邐逐舟開。濤翻碎葉千秋浪，潮打玫階幾寸苔。瀲灩雙

潭依日月，間關群燕囀樓臺。鱗光一共長天色，留與東風仔細裁。 

 
高樓女 

日照紅香映翠窈，黃鶯催得胭脂早。彩雲流霞上高樓，高樓有女何姣姣。緗裙紫

襦碧腰帶，耳珠精綴赤瑪瑙。獸爐裊裊散紫煙，素手拈絲弄纖巧。織成薄衫輕如

翼，停針出看風光好。輕捲繡簾折桃枝，坐望斜陽連芳草。樓外年年春長在，樓

中歲歲人空老。 

 
重遊元亨寺 

日落雲寒色欲空，闌珊花事不成叢。流螢點點青山外，夜鳥聲聲冷月中。隔歲黃

鶯枝上老，當時艷蕊殿前紅。畫簷虛結新蛛網，輕放春風過寺東。 

詠鄭成功兩首 
鐵騎銀蹄踏垝垣，橫驅水火救元元。鬚眉已帶新霜色，鎧甲猶殘舊血痕。去國誓

將平虜禍，辭鄉毋忘報君恩。遺忠凜烈存孤島，長寄丹心桔柣門。 

 
將乘驥騄馳先路，整肅江山膽氣雄。南向驅兵收赤崁，東來按劍望彤宫。離群豈

懼千夫指，背土尤希六合同。但使禳星能續命，男兒何憚不成功。 

 
鳳棲無 

有鳳色如玉，獨立崑崙巔。忽聞琰浮洲，海上有仙山。清涼離垢地，碧霞紫雲間。

玉樹琉璃瓦，銀池漫金蓮。還如龍華會，所集盡前賢。念念添增慕，振羽向臺灣。

身披星與月，迢遙路八千。霧霾鎖鯤海，罩縛蓬萊顛。煙囪暨鐵車，朝夕起黑煙。

舉目極四望，無地有青天。泥柱高千丈，上有萬線牽。高樓遮白日，路道作鐵堅。

輻射生熱島，腹背受蒸煎。徘徊不能棲，逡巡渤海邊。渤海有奇龜，盤居一萬年。

見鳳獨悒悒，啟口對鳳言：羲皇距世遠，日月速逡躔。人心俱不古，山河亦不全。

沙塵飛如雪，塑料蔽郊原。復與天爭地，剷嶺作陂田。尿素雙吡啶，散漫籠穰川。

春江排惡水，兜藏賣山錢。青蚨惑真性，六識造罪愆。逢此五濁世，寢食兩不安。

君且歇無處，好潔何況仙？相對更無語，一思一愴然。奮翅自飛去，蕭颯晚風前。 

 
悲石虎 

天帝青雲上，忽見冤色結。又聞哀叫聲，動地震嵽嵲。撥雲還下望，石虎何悲切。

天帝不解意，低眉問之曰：此處風光好，新居冰玉潔。未死先有榮，沾衣何由徹？

石虎聞天語，欲言先凝噎：金玉何足貴？喪亂不堪說！祖居桃源地，昇平忘時節。

去年元月時，卓蘭花如雪。乍起霹靂聲，電光怪風掣。吊車與怪手，石斷山河截。

滾雷從地起，天崩散塵屑。走石兼飛砂，林木盡摧折。舉目皆無故，桑梓成鬼窟。

臨春草不發，逢冬風更冽。子女均餓死，嶙峋臥土垤。淒涼去鄉里，鐵車又相殺。

父兄輪下殪，骨碎腦殼裂。母姊身首異，陰陽慘相別。嚎泣救不得，哀哀何煢孑。

我身犯何罪？淪落親族滅！至此復汍瀾，觀者亦嗚咽。天帝不能答，回身淚沾帨。

石虎悲且憤，高呼復泣血：皓月兮能圓，天倫兮永缺！萬金作生壙，此恨何時歇？

語罷自茲去，此後音訊絕。 

 
熊索漆 

殘燈三更天，雲濁不見月。突傳叩門急，聞聲一何怵。惴惴半開門，有熊欲索漆。

索漆何所為？瘠立而對曰：世代居蓬萊，安平度時節。不知今何故，山河具枯竭。

出狩無所得，饑則巡門乞。我來人皆懼，驅我如驅疾。平生未食人，不知所欲伐？

無奈反山林，幼子饑已卒。哀哀慟窮途，惄惄難具述。忽聞動物園，萬金供一物。

黑白色分明，髀肥腹垂膝。家中鑿瀑布，瀲灩銀波溢。更栽花與竹，終年開蕤密。

餐前方丈寬，所食皆馝馝。萬人爭相睹，安居在麗室。聞言何企慕？相形何見絀？

其名亦為熊，其生何閒逸。欲與伊同色，免向荒山歿。得漆千謝去，長夜復謐謐。 

野葡萄 

野嶺離群住，登高種自殊。翠鬚朝北地，金粉散南隅。露結青晶葉，風搖紫玉珠。

山深無處賣，拋落養寒蕪。 

 
松瀧岩瀑布 

鬼斧摧山破，星河落九霄。清泉飛素沫，白水下岹嶢。風住寒猶在，晨開霧未消。

焉遮冰玉色，獨立最高嶕。 


